Сыбайлас жемқорлық мәселесі – мемлекеттегі маңызды мәселелердің бірі

Сыбайлас жемқорлық мәселесі XXI ғасырдағы жаһандық мәселелердің бірі болып табылады, ол Қазақстанмен қоса, басқа да елдерде өзекті. Сыбайлас жемқорлық қазіргі қоғамның тұрақты түрде мұқият зерделеуді, жүйелік ұстанымды, кешенді және жедел қарсы іс-қимылды талап ететін жағымсыз құбылыс болып келеді. 
Еліміздегі сыбайлас жемқорлықтың деңгейі мен ауқымы экономикалық дамуға кедергі жасайды, инвестициялық ахуалға жағымсыз әсерін тигізеді, елдің имиджін, Қазақстан Республикасымен ынтымақтастыққа деген халықаралық қызығушылықты төмендетеді. 
Сыбайлас жемқорлықты дене шынықтыру және спорт саласында қарайтын болсақ, бұл жағдайда ол спорттық объектілерді салудан басталып, спортшылар мен төрешілерді параға жығу арқылы түрлі тәсілдермен таралады. 
Олимпиада хартиясының 2-қағидасына сәйкес Халықаралық олимпиада қозғалысы мен халықаралық олимпиада комитетінің негізгі қызметінің бірі – спортпен және спортшылармен байланысты кез келген саяси және коммерциялық теріс пайдалануға қарсы тұру. Бүгінгі таңда спорт аса коммерциялы саудаға айналуда. Бұл кезде спортшылар заң бұзу арқылы жиі жасалатын коммерциялық келісімшарттың заты болуда. Келешегі бар спортшының құнын төмендету үшін онымен келісімшарт жасау барысында қысым жасау немесе мәжбүрлеудің түрлі нысандары қолданылады. Соңғы жылдардағы допинг жанжалдарына Қазақстан спортшылары да ілікті, бұл ретте қағидаларды бұзу арқылы нәтиже алатын жағдайларды атауға болады, сондай-ақ тиісті талдаулар қорытындысы бойынша спортшыға тест нәтижелерінің егжей-тегжейлерін жариялаймыз деп,  қорқытумен қысым жасалуы мүмкін. Сонымен бірге спортшы немесе оның отбасы мүшелері туралы өзге де мәліметтерді жариялау қаупімен де қысым жасалуы ықтимал. Заманауи спортты коммерциялау оның дәстүрлі мәнін өзгертуге әкеліп соғады, спортқа олжа табуды енгізеді, қалыптасқан олимпиадалық қағидалар туралы көзқарасты бұзуға әкеледі,  ал олардың бастапқы мақсаты адамды физикалық және рухани жағынан жетілуге тарту болатын. Спорттағы гонорарлар мен сыйлықтар өсуде, өз кезегінде қылмыс жасауға арбалу да көбеюде.     
Сыбайлас жемқорлық – бұл жеке мүддесінде өз өкілеттіктерін теріс пайдалану, ол қоғамның барлық салаларына: саясатқа, экономикаға, әлеуметтік салаға кері әсерін тигізеді; осы құбылыстан туындайтын кері зардаптар ұлттық қауіпсіздікке шынайы қауіп төндіреді. 
Сыбайлас жемқорлықтың басқа бағыты – жарыстар нәтижесіне (соның ішінде шартты жарыстар деп аталатын) ықпал ету мақсатында спортшыларды, спорт төрешілерін, жаттықтырушыларды, командалар жетекшілерін және басқа қатысушыларды немесе спорт жарыстарын ұйымдастырушыларды параға жығу. Қазақстанда сыбайлас жемқорлықты жеңу мемлекеттік саясаттағы басты бағыттардың бірі болып табылады, оның басымдылығын Мемлекет басшысы Нұрсұлтан Әбішұлы Назарбаев нақты белгіледі. Президентіміз «Төртінші өнеркәсіптік революция жағдайындағы дамудың жаңа мүмкіндіктері» атты Қазақстан халқына жолдауында жемқорлықпен күрес және заңның үстемдігін тоғызыншы міндет деп айқындады.
2015 жылғы 18 қарашада «Сыбайлас жемқорлыққа қарсы іс-қимыл туралы» Қазақстан Республикасының жаңа Заңы қабылданды, оған сәйкес субъектілердің қызметі сыбайлас жемқорлыққа қарсы іс-қимылға бағытталады. 
Осы уақытқа дейін біз сыбайлас жемқорлықпен күрес жайында сөз қылдық, ал Қазақстан Республикасының жаңа Заңына сәйкес сыбайлас жемқорлыққа қарсы іс-қимыл жөнінде айтамыз. Бұрын Сыбайлас жемқорлыққа қарсы саясат кінәлы тұлғаларды анықтап, жауапкершілікке тартумен ғана шектелсе, қазір сыбайлас жемқорлыққа қарсы іс-қимыл барысында сыбайлас жемқорлықтың алдын алуға, профилактикасына басты назар аударылады. 
Сыбайлас жемқорлыққа қарсы сапалы іс-қимыл жасау үшін мемлекет азаматтық қоғам институттарымен тығыз байланыс орнату қажет. 
Қазақстан Республикасының 2015-2025 жылдарға арналған сыбайлас жемқорлыққа қарсы стратегиясында белгіленген мақсаттар мен міндеттерді назарға алып,  сыбайлас жемқорлыққа төзімсіздік жағдайын құру маңыздылығын түсіне отыра, сыбайлас жемқорлық құқық бұзушылықтарды жоюға бағытталған алдын алу шараларын күшейту қажет, сыбайлас жемқорлыққа қарсы мәдениетті қалыптастырудағы азаматтық қоғамның маңызды рөлін құптаған жөн. 

